
"Kor pent bergensk snakkar du?"1 
Ei gransking av sjølvrapporterte språkdata til 
avisa Bergens Tidende si heimeside, bt.no

1 Tittelen på talemålsregistreringa på heimesida til Bergens Tidende, bt.no, var 
"Hvor pent snakker du?".

Målbryting 9 (2008): 149-166

Av Gunnstein Akselberg

1. Talemålsrapportering på bt.no
I perioden våren og hausten 2004 låg det ute på heimesida til Bergens 
Tidende, bt.no, eit registreringsskjema der lesarane frå Bergen kunne 
gå inn og registrera språkbruken sin ved å fylla ut alternative val for 
forskjellige leksikalske variablar. Variablane hadde to eller tre 
alternativ. I tillegg skulle informantane gje opplysning om kjønn, 
alder og bydelen der dei høyrer heime. Dersom lesarane hadde fylt ut 
alle rubrikkane, fekk dei oppgitt ein karakteristikk av talemålet sitt.

Rapporteringa hadde form av ein konkurranse der spaninga låg i 
om det svaret ein fekk, stemte med den opplevinga lesarane sjølve 
hadde av sitt eige talemål. Dataa frå informantane er altså 
sjølvrapporterte og byggjer på opplevinga språkbrukaren har av eige 
talespråk, og informantane er sjølvrekrutterte på det viset at dei 
sjølve har valt om dei ville vera med på rapporteringa eller ikkje. 
Informantane er anonyme, og eg har aldri møtt eller snakka med 
nokon av dei.

Gjennom denne granskinga kom det inn rapporteringar frå vel 56 
000 informantar. Etter kvalitetssikring av materialet (sjå nedanfor 
pkt. 4) vart eg ståande tilbake med rapporteringar frå vel 38 000 
informantar.

Dette er ei av dei største kjende sjølvrapporteringane av eige 
talemål, og det er ei av dei første talemålsgranskingane der språkdata 
er samla inn gjennom heimesida til ei regionavis.

Her skal eg presentera strukturen i granskinga, nokre 
hovudresultat og einskilde tolkingar. Ei nettregistrering av 
talemålsrealiseringar fører med seg mange metodiske utfordringar 
knytte både til gjennomføringa og til analysen av datamaterialet. 
Nokre av desse vert nemnde her. Jamfør elles Hårstad 2008.

2. Strukturering av granskinga
2.1. Den språklege rapporteringa
Eg arbeidde ut denne granskinga med grunnlag i at det kan 
avgrensast forskjellige sosiolektar eller sosiale talemålsvarietetar i 
Bergen. Eg avgrensa fire sosiolektar til bruk på heimesida bt.no, som 
eg kalla rent gatebergensk, moderat gatebergensk, nokså penbergensk og 
meget penbergensk.

Termane knytte til talemålsvarietetane er valde i samråd med 
Bergens Tidende for å nå merksemda til lesarane. Andre termar vart 
diskuterte. Dei valde termane er eit kompromiss mellom fleire 
alternativ, samstundes som del har eit fagleg grunnlag. I teksten 
nedanfor vert ofte termen folkemålsformer nytta, av di gatebergensk 
kan for einskilde ha eit negativt innhald.

For å gjera granskinga så enkel at ho kunne gjennomførast på 
nettstaden bt.no utan å bli for omfattande og komplisert, valde eg ei 
leksikalsk registrering. Eg definerte 20 ordpar. 17 av ordpara har to 
alternativ, og tre ordpar har tre alternativ. I ordpara med tre 
alternativ er eitt av alternativa ei folkemålsform (eks. no), eit anna ei 
penbergensk form (eks. nå) og eit tredje ei ekstra pen form (eks. nu). 
Ordpara med to alternativ har ei folkemålsform (eks. ikkje) og ei 
penbergensk form (eks. ikke), eller ei folkemålsform (eks. hage) og éi 
ekstra pen bergensk form (eks. have). Alle ordpara har altså éi 
folkemålsform, og éi eller to andre former. Sjå den språklege 
rapporteringslista nedanfor.

Språkleg rapporteringsliste
I den versjonen av rapporteringslista som er tatt med nedanfor, er 
dei gatebergenske formene umarkerte, dei penbergenske er sette i feit 
skrift, medan dei ekstra pene bergenske formene står i kursivert feit 
skrift. I lista som låg ute på nettet (sjå vedlegg 1 og 2), var naturleg 
nok alle formene umarkerte.

ben □ bein □
mykkje □ mye □ meget □
høy □ høg □
dere □ dåkkar □
jente □ pike □
kem □ hvem □
ka □ hva □
hvor □ kor □
hvorfor □ koffor □
ikkje □ ikke □
lave □ lage □
no □ nå □ nu □
hugge □ hogge □
hun □ hon □
etter □ efter □
nåkken □ noen □ nogen □
jei □ eg □
hage □ have □
øye □ Øge □
2.2. Den sosiale rapporteringa
Den sosiale rapporteringsdelen galdt rapportering av alder, kjønn og 
bydel der informanten høyrer heime.

A Idersrapportering
Aldersavgrensinga har fem alderskategoriar som fangar opp sentrale 
aldersgrupper, etter eit allment mønster som har vore nytta i mange 
sosiolingvistiske granskingar.

under 15 år □
15-20 år □
20-40 år □
40-60 år □
over 60 år □

Rapportering av kjønn
Kjønn kvinne □

mann □

Bydelsrapportering
Bydelsrapporteringa er knytt til åtte rapporteringskategoriar der sju 
(Sentrum, Laksevåg, Ytre Laksevåg m/Loddefjord-området, Fana, 
Fyllingsdalen, Arna og Åsane) høyrer til Stor-Bergen kommune som 
vart oppretta i 1972. Dertil kjem Askøy, som er eigen kommune, 
men som i praksis fungerer som ein bydel i Bergen kommune på line 
med Arna. Av di fleire av informantane som deltok i denne 
registreringa, kunne bu utanfor dette kjerneområdet, fanst det og ein 
kategori 'Annan kommune' - der ein skulle gje opp kommunenamn.

Bydel Sentrum □
Laksevåg □
Ytre Laksevåg m/Loddefjord-området □
Fana □
Fyllingsdalen □
Askøy □
Arna □
Åsane □
Annan kommune Kommunenamn_____

Kart over Askøy kommune og bydelane i Bergen kommune som det vert referert til 
teksten

3 Vekting av den språklege rapporteringa
Svaralternativa vart vekta slik at folkemålsformene fekk 1 poeng, dei 
penbergenske formene fekk 2 poeng og dei ekstra pene formene 3 
poeng.

Totalt var det råd å få 45 poeng. Lågaste poengsum var 20. Ut frå 
desse ytterpunkta vart det sett opp følgjande kategorisering:

1) Rent gatebergensk
2) Moderat gatebergensk
3) Nokså penbergensk
4) Meget penbergensk

20-23 poeng
24-30 poeng
31-40 poeng
40-45 poeng

Poengskåre gav grunnlag for kategorisering og svar til lesarane om 
kvar det rapporterte talemålet deira, representert ved denne 
leksikalske registreringa, høyrer heime.

4 Resultat
Her skal eg berre trekkja fram nokre av hovudresultata: Det allmenne 
hovudresultatet og hovudfordelinga av talemålskategoriar på dei 
sosiale makrofaktorane kjønn, alder og bydel.

Kvalitetssikringa, som reduserte den samla registreringa frå vel 56 
000 til vel 38 000 registreringar, gjekk ut på å eliminera registreringar 
som var t.d. inkonsitente, dublerte eller der informantane var frå 
andre stader.

Granskinga viser at moderat gatebergensk er den mest utbreidde 
varieteten. Jamfør Schønfelder 2005.

4.1 Samla hovudresultat
Rapporteringa viser eit tydeleg mønster. Det er nesten like mange 
informantar som nyttar ein rent gatebergensk varietet, som det er 
informantar som nyttar ein moderat gatebergensk varietet. Så er det eit 
stort hopp til dei som nyttar ein nokså penbergensk varietet, og så nok 
eit stort hopp igjen til dei som nyttar ein meget penbergensk varietet. 
Fordelinga mellom informantane er slik.2

Rent gatebergensk 
Moderat gatebergensk 
Nokså penbergensk 
Meget penbergensk

36,1 %
37,8 %
20,3 %
5,9 %

2 Amanuensis Kolbjørn Slethei ved Universitetet i Bergen har kvalitetssikra og 
handsama dei språklege dataa statistisk.

Den samla registreringa er ikkje så uventa. 73, 9 % av informantane 
meiner dei nyttar ein kombinasjon av former som her vert 
kategorierte som rent gatebergensk og moderat gatebergensk, dvs. 
folkemålsformer. 26,2 % meiner dei nyttar ein kombinasjon av 
former som vert kategoriserte som nokså penbergensk og meget 
penbergensk.

Hovudresultatet høver heller godt med målingar av registrert talemål 
i andre byar og i tidlegare talemålsgranskingar i Bergen (jfr. Omdal 
1967, Nesse 1993, Hannaas 1999), der det er folkemålsvarietetane 
som vert nytta av dei fleste ibuarane. Likevel er den nokså 
penbergenske prosenten heller høg, 20,3 %, og særleg den meget 
penbergenske prosenten er relativt høg, heile 5,9 %. Nedanfor skal vi 
bryta dette resultatet ned på dei makrososiale faktorane kjønn, alder 
og bustad.

4.2 Rapportert språkbruk og den makrososiale faktoren kjønn
Bryt vi hovudresultatet ned på den sosiale makrovariabelen kjønn, får 
vi resultat som dels samsvarar med trendar i norsk og internasjonal

sosiolingvistisk forsking, og dels trendar som bryt med denne 
forskinga. Jamfør tabell 1.

Resultatet viser langt på veg ein velkjend kjønnsdistribusjon ved 
at mennene har langt fleire tradisjonelle folkemålsformer, det vil her 
seia gatebergenske former, enn kvinnene. 40,4 % av mennene nyttar 
den rent gatebergenske varieteten, medan berre 31,1 % av kvinnene 
gjer det same.

Di meir pene formene blir, di fleire kvinner er det enn menn som 
nyttar den aktuelle varieteten. 40,6 % av kvinnene nyttar varieteten 
moderat gatebergensk, medan 35,3 % av mennene nyttar moderat 
gatebergensk. Her er situasjonen snudd op-ned, men avstanden 
mellom menn og kvinner er ikkje så stor som for fordelinga av 
varieteten rentgatebergensk.

Flyttar vi oss til fordelinga av den nokså penbergenske varieteten, 
ser vi at det er flest kvinner som nyttar han, 23,6 %, og at det er 
lågare bruk av denne varieteten hjå mennene, 17,4 %.

Når det gjeld den meget penbergenske varieteten, er derimot 
rapporteringa omvendt igjen. Det er fleire menn enn kvinner som 
nyttar varieten meget penbergensk varieteten, 6,9 % av mennene og 
4,7 % av kvinnene. Dette bryt med tradisjonelle realiseringar som 
viser at kvinnene vanlegvis nyttar fleire pene former, statusformer og 
formelle former enn mennene.

4.3 Rapportert språkbruk og den makrososiale faktoren alder 
Dersom vi bryt hovudresultatet ned på den sosiale makrofaktoren 
alder, får vi også stadfesta nokre trekk som elles er vanlege i 
sosiolingvistiske studiar, samtundes som vi også her finn trekk som 
bryt med hovudtrendar i forskinga. Jamfør tabell 2.

Heile 33,9 % av informantane i gruppa over 60 år nyttar 
varieteten meget penbergensk. Det er også i denne gruppa at det er flest 
informantar som nyttar den nokså penbergenske varieteten, så mange 
som 30,2 % av informantane. At det i den eldste aldersgruppa finst 
flest informantar som nyttar penbergenske former, er ikkje uventa, 
av di mange av desse formene, og særleg dei ekstra penbergenske 
formene, vert knytte til forestillingar om eldre tider.

På den andre sida er det i den eldste aldersgruppa at det finst 
færrast informantar som nyttar moderat gatebergensk og rent 
gatebergensk, respektive 16,3 % og 19,6 %. Ingen av dei andre 
aldersgruppene har så låg rapportering av dei to gatebergenske 
varietetane. Det ville vera rimeleg å tru at også gatebergenske former 
ville stå sterkt i denne gruppa.

Noko forbausande er det dessutan at heile 9,5 % i gruppa 
informantar under 15 år hamnar i kategorien meget penbergensk. På 
grunnlag av resultat frå sosiolingvistiske granskingar dei siste 20 åra, 
som syner at det er få unge som nyttar tradisjonelle prestisjeformer, 
er det uventa at den yngste aldersgruppa er den av aldersgruppene 
som har prosentvis nest flest brukarar som nyttar varieteten meget 
penbergensk.

Elles er det aldersgruppa 40-60 år som kjem på tredjeplass i 
bruken av varieteten meget penbergensk, med 7,6 % av informantane, 
medan det er aldersgruppa 20-40 år som har prosentvis færrast 
informantar som nyttar meget penbergensk, 3,4 %.

Høgast rapportering av rent gatebergensk og moderat gatebergensk 
finst i aldergruppa 15-20 år, brukt av respektive 38,6 % og 40,7 % av 
informantane i gruppa, og i aldersgruppa 20-40 år, med respektive 
37,1 % og 40,4 %.

Moderat gatebergensk står også sterkt i den yngste aldergruppa 15- 
20 år, der 38,7 % av informantane nyttar denne varieteten.

4.4 Rapportert språkbruk og den makrososiale faktoren bydel
Denne granskinga viser at det er store skilnader i registrert språkbruk 
mellom dei forskjellige bydelane. Vi må her ha in mente to viktige 
språkkulturelle skilje (jfr. og Myking 1983, 1988a, 1988b). Det eine 
skiljet går mellom bydelen Arna og kommunen Askøy på den eine 
sida, og dei andre bydelane på den andre. Det andre skiljet går 
mellom det historiske Sentrum på den eine sida, og bydelane 
Laksevåg, Ytre Laksevåg m/Loddefjord-området, Fana, Fyllingsdalen 
og Åsane på den andre. Jamfør tabell 3.

Det fyrste skiljet markerer eit språkkulturelt skilje mellom to 
tradisjonelle bygdekulturar og fem bydelar med større historisk 
urbankulturell påverknad. Det andre skiljet går mellom eit historisk

sentrum og fem historisk yngre urbaniserte bydelar, Laksevåg, Ytre 
Laksevåg m/Loddefjord-området, Fana, Fyllingsdalen og Åsane.

Dersom vi ser bort frå Askøy og Arna, er det ikkje uventa at det 
vert registrert mest rent gatebergensk i bydelane Laksevåg og Ytre 
Laksevåg m/Loddefjord-området, der repektive 46,5 og 45,3 % av 
heimelsmennene nyttar denne varieteten.

Høgast rapportert bruk av varieteten rent gatebergensk har bydelen 
Arna, der 49 % av informantane rapporterer slike former. Denne 
bydelen høyrer ikkje tradisjonelt til Bergen by, men vart lagd til 
Bergen kommune då Bergen vart storkommune i 1972.

Også i Åsane er det mange som nyttar rent gatebergensk, 42,5 % av 
informantane. Dette er også ein bydel som kom til ved 
kommunesamanslåinga i 1972.

Nest høgast prosent rent gatebergensk finst rett nok på Askøy, men 
dette er ikkje nokon bydel i Bergen by eller del av Bergen kommune. 
Det tradisjonelle lokale talemålet rundt Bergen har mange særtrekk 
felles med gatebergensk, som t.d. former som eg og ikkje, som gjer at 
det heller kan vera ein bygdemålsvarietet som stundom biir 
registrert.

Moderat gatebergensk er også den mest nytta varieteten i bydelen 
Fana, ein bydel som ofte vert karakterisert som den "pene" i Bergen. 
Penbergensk har stått sterkt her (jfr. Jorem 1995).

I Bergen sentrum er derimot prosenten rent gatebergensk berre 
31,9. Overraskande er det kanskje også at heile 8,2 % av 
informantane frå Sentrum gjev opp at dei nyttar den ekstra 
penbergenske varieteten, som er høgare enn prosenten penbergensk i 
bydelen Fana, der han er 7,4 %.

5. Nokre tolkingar og merknader
Grunnen til at det er fleire menn enn kvinner som nyttar varieteten 
meget penbergensk, kan vera at mennene overrapporterer. Men det 
kan også ha samanheng med at menn tradisjonelt har vore aktive i 
prestisjeyrke, og at dei difor gjev opp mange penbergenske og ekstra 
penbergenske former i ei registrering som denne, av di ho 
signaliserer ein viss formell kontekst.

At det er heile 9,5 % av informantane i gruppa under 15 år som 
nyttar varieteten meget penbergensk, kan også ha samanheng med 
konteksten: Dei unge overrapporterer for å signalisera status. Men 
kan henda har denne rapporteringa også noko å gjera med at det 
mellom yngre i dag er i ferd med å koma inn att tradisjonelle 
prestisjeformer i visse sosiale grupper, og at vi såleis igjen er i ferd 
med å få eit skilje mellom unge i bruk av folkemålsformer og 
tradisjonelle statusformer.

At det i Sentrum vert nytta ein heller låg prosent rent gatebergensk 
og ein høg prosent meget penbergensk, kan ha med det å gjera at i dag 
er dei tradisjonelle sosiale grupperingane i sentrum meir utydelege 
enn tidlegare. Dessutan er det dei siste åra flytta mange til sentrum 
som representerer andre sosiale grupper enn dei som har vore 
representative for bydelen i tidlegare tider. Det er og viktig å merk ja 
seg at i sentrum finn vi framleis den meget penbergenske varieteten 
kalfarbergensk, som kan ha verka inn på denne rapporteringa.

6. Predefinerte kategoriar vs databaserte kategoriar
Granskinga som er presentert ovanfor, byggjer på fire predefinerte 
talemålskategoriar (varietetar): Rentgatebergensk, moderatgatebergensk, 
nokså penbergensk og meget penbergensk. Desse kategoriane byggjer på 
ein kombinasjon av tre ulike bergenske realiseringar: Gatebergenske 
former, penbergenske former og ekstra penbergenske former.

Dersom vi ser bort frå dei predefinerte talemålskategoriane, og ser 
på fordelinga i materialet av dei tre databaserte kategoriane, får vi 
fordelinga som er sett opp nedanfor. For å skilja den databaserte 
tilnærminga frå den predefinerte, vert dei tre varietetane her kalla 
normalbergensk, penbergensk og markert penbergensk.

Den registrerte språkbruken mellom informantane på grunnlag av 
dei databaserte kategoriane viser dette hovudmønsteret:

Normalbergensk
Penbergensk
Markert penbergensk

71,8 %
22,3 %
5,9 %

Denne fordelinga er mest identisk med fordelinga som er gjort på 
grunnlag av den predefinerte kategoriseringa, noko som fortel at den

predefinerte kategoriseringa gjev eit godt bilete av dei formene 
informantane opplyser om.

Også dette resultatet kan vi bryta ned på dei makrososiale faktorane 
kjønn, alder og bydel, utan at eg skal gå inn på det her.

7. Avslutning
I denne artikkelen har eg presentert hovutrekka i og hovudresultata 
av ei leksikalsk talemålsrappørtering som vart gjord gjennom 
regionavisa Bergens Tidende i 2004. Informantane er sjølvrekrutterte 
og dei språklege dataa er sjølvrapporterte. Granskinga gjeld eigenleg 
oppfatning av, haldning til og evaluering av eige talemål. Nokre 
tilbakemeldingar i form av e-post til meg frå dei som har 
gjennomført testen, syner at ein del meiner den karakteristikken dei 
har fått av talemålet sitt gjennom denne talemålstesten, stemmer 
med eiga vurdering.

Rapporterte språkdata er verdfulle supplement til registrert 
språkbruk, og gjev nyttig innsikt i tilhøvet mellom opplevd språk og 
reell språkbruk. Datamengda i dette prosjektet er unik, og det er råd å 
gjennomføra eit utal studiar om tilhøve mellom varietetar, sosiale 

makrostorleikar og eiga talemålsevaluering. Materialet vil t.d. kunna 
supplera det store talemålsmaterialet TUB (Talemål hjå ungdom i 
Bergen) frå 1970-talet på mange måtar.

Materialet som kom inn gjennnom dette prosjektet, er genuint og 
ligg no og ventar på at ein eller fleire masterstudentar eller 
stipendiatar kan ta fatt på å analysera det. Det vil kunna gje ny 
innsikt og kunnskap om språkendring, språkleg variasjon, 
språkhaldning og språkevaluering.

